
CUMUNU DE SÈTIMU SANTU PEDRU

PROVÍNCIA DE CASTEDDU

DELÍBBERA DE SA GIUNTA CUMUNALI

	N.33 

de su 7 de aprili 2010
	OGETU:
	Lèi Regionali 26/97 artículu 13 – Aprovatzioni de su progetu culturali “Bestimentas – Is maistas de pannu”.


Sa diri 7 de su mesi de aprili de su 2010, a is otu mancu binti de a merì, in sa sala po is assembleas de su Cumunu de Sètimu Santu Pedru, apustis de sa convocatzioni, s’est atobiada sa Giunta Cumunali. 

Nci funt:

Palmas Costantino, síndigu. 

Mura Salvatore, assessori. 

Aresu Franco Luigi, assessori. 

Dessì Franco, assessori. 

Puddu Gian Luigi, assessori. 

Uras Pieraldo, assessori. 

No nci funt:

Puliga Antonio, assessori. 

Fait su presidenti su síndigu Costantino Palmas.

Atendit su segretàriu cumunali dot. Guelfo Ungaro.

Giai chi est legali su númeru de is chi nci funt, su Presidenti oberrit s’assemblea po manigiai sa chistioni apitzu indicada.

SA GIUNTA CUMUNALI
Arregordada sa Lèi Regionali n.26/97 art.13 apitzu de “Promozione e valorizzazione della lingua e della cultura sarda”;
Biu ca sa Província de Casteddu – Àrea po is Políticas Culturalis – Ufíciu po sa Língua e sa Cultura Sarda, cun sa nota prot. 15184, at invitau is Entis Localis, chi fessint a solus o impari, a mandai is progetus chi si podint finantziai cun sa L.R. 26/97 art. 13 “Promozione e valorizzazione della lingua e della cultura sarda”;

Biu ca sa primu àrea de interventu indicada de sa Província est sa ricerca stòrica e culturali de su territòriu;
Biu su progetu presentau de sa dot.ssa Valeria Sanna, chi operat in s’àrea culturali e tenit connota esperiéntzia po trabballus de ricerca sul campo, “Bestimentas – Is maistas de pannu” segundu sa Lèi Regionali 26/97 art. 13   “Promozione e valorizzazione della lingua e della cultura sarda”;

Biu ca su progetu bolit ponni impari is cumunus de sa Província de Casteddu: Sètimu Santu Pedru, Sínnia, Brucei;

Pigau atu ca su Cumunu de Sètimu est su primu aministradori (amministrazione capofila) de su progetu;   
Biu ca sa lèi narat ca is cumunus, de is àreas culturalis e linguísticas chi tenint is làcanas  acant'e pari, podint trabballai impari po lompi a is obbietivus de sa lèi;
Cunsiderendi ca custu progetu circat de lompi a connosci sa manera traditzionali de si bistiri de is féminas, cun d-unu trabballu de ricerca sul campo, po chi siat catalogada bidda po bidda e posta in su web e ca duncas sighit de acanta s’arrastu de sa lèi 26/97 e a s’unteris podit ponni puru is fundamentus po incarrerai atrus trabballus de promotzioni culturali i económica (cun associatzionis e siendas);
Tenendi in contu ca a circai de ndi bogai a pillu e aguantai su sentidu de sa traditzioni est unu trabballu chi andat beni poita podit fai cresci sa comunidadi e sa cultura de sa comunidadi;

Biu ca su progetu at a tocai puru chistionis antropológicu-culturalis, i aici ndi podit fai bessiri aforas, apustis de ai cumpréndiu su chi seus, s’idea de identidadi, no feti culturali ma finas linguística;

Biu ca is cumunus de Sétimu, Burcei e Sínnia funt totus in sa Província de Casteddu; 
Cunsiderau ca sa spesa po su progetu est de € 24.000,00, pratzius aici: € 12.000,00 finantziaus de sa Província de Casteddu e su chi abarrat pratziu in paris a càrrigu de dónnia cumunu;

Pigau atu ca, in casu de aprovatzioni de s’Aministratzioni de sa Província de Casteddu, s’at a depi fai apustis una cunventzioni intra is cumunus po fai sighiri su progetu; 
DELÍBBERAT

· De nai carei, po su chi innantis est stétiu nau, a sa proposta de su progetu  “Bestimentas – Is maistas de pannu”, segundu sa L.R. 15/10/97 n.26 art.13 “Promozione e valorizzazione della lingua e della cultura sarda”;

· De  ponni su Cumunu de Sètimu cali primu aministradori (amministrazione capofila) de su progetu;
· De mandai a sa Província de Casteddu – Àrea Cultura e Identidadi, Spetàculu e Sport, in duas cópias, po pediri su finantziamentu, custu provedimentu, impari a duas cópias de sa delÍbbera de dónnia cumunu (aintru de su 15 de aprili de su 2010);

·  Ca, in casu de aprovatzioni de s’Aministratzioni de sa Província de Casteddu, s’at a fai apustis una cunventzioni intra is cumunus po fai sighiri su progetu segundu s’art. 30 cabu V° de su D.Lgs. n.267/1997;
· Ca, in casu de aprovatzioni, su responsàbbili de s’Àrea Sóciu-Culturali at a ponni, in su capítulu de su bilànciu apósitu, is € 4.000,00 de finantziamentu chi tocant a su cumunu de Sétimu;

· Ca custu atu balit luegus segundu s’art. 134 de su D.Lgs. 267/2000. 

